
   Аманнă юрату

   Сăвар Эртиван | Сăвă

   Пĕрремĕш юратăва –

Римма Ластухинăна.

Кашни этем вăл хăйне майăн

Тахçан пĕрремĕш хут савать.

Тен, çав çынсем ăнланĕç манăн

Чĕлхе чутланă çĕн сăвва.



Вун саккăра çитсен куçларăм

Пĕр кӳршĕ ялăн сар хĕрне.

Каç-каç утса эп такăрларăм

Ик ялăн ансăр сукмакне.



Ман пек тӳпе каччийĕ Марс та

Савман пуль шуçăм çăлтăрне.

Ăна юратнă, пытармастăп.

Юратнă унăн сăн-питне.



Çын чунĕ кĕрĕк çанни мар çав,

Ăна пăхаймăн тавăрса.

Ултавлă чунĕ ун пулман, ав,

Хăй пек илемлĕ те таса.



Пĕр каччă тупрĕ те йăлт манчĕ

(Пулман та тейĕн савнă тус!)

Çапла яланлăхах аманчĕ

Пĕрремĕш туйăм – юрату.



Ак халĕ икĕ ял сукмакĕ

Уçать сипленнĕ сурана.

Чĕрем, ан кассăл та ан макăр,

Пĕрремĕш туйăм пурăнать!

